
Fan 21 jannewaris o/m 1 febrewaris binne it  
de ‘Nationale Voorleesdagen’. It Printeboek fan 
it Jier 2026 is ‘Kleine Aap’ fan Mies van Hout. 
In ferhaal oer wat nijs en leuks dat elkenien 
hearre mei. Mar is der wol ien dy’t lústerje wol?
Yn dizze lesbrief fine jim suggestjes foar (taal)
aktiviteiten om it printeboek hinne. Ek dit jier 
ferskynt it Printeboek fan it Jier yn it Frysk!  
It is te keap fia de Fryske boekhannel en fia 
websjop.afuk.frl. Sjoch foar mear  
ynformaasje oer de Nationale Voorleesdagen  
op www.nationalevoorleesdagen.nl.

Tips by it ynteraktyf foarlêzen

Foar it lêzen
• Lês foar it foarlêzen sels it boek en de fragen 
dy’t hjirby steane in kear troch.
• Sykje in noflik plakje om foar te lêzen. Soargje 
dat de groep net te grut is, sadat alle bern echt 
meidwaan kinne.

• Sjoch mei de bern nei de foarkant fan it boek. 
Wat sjogge jimme? 
• Lês de titel foar: ‘Lytse Aap’. Wêr tinkst dat it 
boek oer giet? Wat soe Lytse Aap dwaan?
• Lês dan it ferhaal foar. Besykje ûnder it foar-
lêzen net tefolle yn te gean op fragen of opmer-
kingen fan de bern, dat hellet jim út it ferhaal. 
Unthâld wat der sein wurdt en nim nei it foar- 
lêzen rom de tiid om it ferhaal te bepraten. 

Prate 
Wachtsje nei it foarlêzen earst eefkes de spon-
tane reaksjes fan de bern ôf. Freegje as it heal 
kin ek troch: Hoe witst dat? Wêrom tinkst dat? 
In pear foarbylden fan fragen dêr’t jim ek oer 
prate kinne: 
• It ferhaal giet oer Lytse Aap dy’t hiel moai nijs 
hat. Se giet allinnich troch it Grutte Wâld om it 
oan elkenien te fertellen. Lústerje de oare bisten 
nei Lytse Aap?
>> 

Lytse Aap LESBRIEF

Lytse Aap 
Mies van Hout 
(Hoogland & Van Klaveren, 2024)
ISBN 978-90-89674425

Oer it boek 
Lytse Aap hat sa wat moais, dat wol se oan 
elkenien fertelle. Ier en betiid giet se derop 
út, hielendal allinne. En hieltyd fierder fan 
hûs, want net ien wol echt nei har harkje. 
Of dochs wol? En wat is der no eins te 
rêden?

Tema’s  
lústerje/harkje, fertelle, lyts & grut, blydskip, 
entûsjasme, lytse poppe, broerke of suske, 
freonskip, famylje, bisten fan fier, 
fluch wêze



• Dizze aktiviteit is foar bern dy’t al wat fierder 
binne mei praten. Gean mei de bern yn ’e rûnte 
sitten. Flústerje in sin yn it ear fan it berntsje 
neist dy. Hy of sy flústeret it wer troch oan it 
berntsje oan de oare kant, en sa troch oant 
elkenien west hat. Wat komt der as lêste út? 
Hawwe se goed flústere en lústere?
• It ferhaal giet oer Lytse Aap. Lytse Aap is lyts, 
en har broerke nóch lytser. Oaljefant, dy’t wol 
nei Lytse Aap harket, is hiel grut. Sykje alder-
hande foarwerpen byinoar. Wat is grut? En wat 
is lyts? Lit de bern alle foarwerpen fan lyts nei 
grut sortearje.  
Of brûk it opsisferske ‘Wat is grut en wat is 
lyts?’ fan Pieteke de Boer, ûnderoan de lesbrief.
• Yn it ferhaal is Oaljefant it grutste bist. Wa fan 
de bisten yn it boek soe it lytst wêze? Wannear 
soe it handich wêze kinne om lyts te wêzen? 
Watfoar bist soesto it leafste wêze wolle? Hoe 
rint dat bist, en watfoar lûd makket it? Doch 
mar nei!
• Tekenje of knutselje in ‘lústeroaljefant’.  
Tekenje sels de holle mei slurf fan de oaljefant, 
op A4 of grutter. Lit de bern dêr grutte earen 
oan tekenje/fervje/knutselje. Wat wolle de bern 
de oaljefant fertelle?

Opsizze
Lytse Aap wol graach wat fertelle, mar lústerje 
de oaren wol? Lês it opsisferske ‘Ik wol wat 
fertelle’ foar:  

Ik wol wat fertelle

Ast my wat fertelle wolst,
dan harkje ik nei dy.
Ik wol ek sa graach wat sizze,
harkest wol nei my?

Wat ik dy fertelle sil,
dat witsto net, dat wit gjinien.
As ik praat en do bist stil,
dan is ’t ferhaal sá dien!

Wytske Bouwma

Wat is grut en wat is lyts?

Yn ’e see swimt in walfisk
Yn ús tún glidet in slak
In fûgel boartet yn ’e hage 
Op ús hûs dêr sit in dak

Yn ’e beam hingje apels
Op ’e tegels rint in mier
In pompoen groeit yn ús tún
En in kleed leit op ’e flier

Yn ’e bosk sykje we ikels
Op in berch leit gauris snie 
In fuotbal rôlet oer it fjild
En in lamke leit yn ’t strie

Op ’e dyk rydt in frachtwein
Yn ’e garaazje stiet in fyts
En fan dy soe ik graach hearre
Wat is grut en wat is lyts?

Pieteke de Boer

 

• Der is ien bist dat wol nei Lytse Aap lústeret. 
Wa is dat? Wêr kinst oan fernimme/sjen dat hy 
goed lústeret?
• Lytse Aap hat in broerke krigen! Se springt op 
en del fan blydskip. Wat dochsto asto hiel bliid 
bist? Bisto ek wolris ergens sá bliid mei datst it 
oan elkenien fertelle wolst? En lústerje de oaren 
dan wol nei dy? 
• Lytse Aap giet hielendal allinnich op ’en paad. 
Har mem fynt dat net sa’n goed idee. Meisto 
wolris allinnich op ’en paad? Soest dat wol  
doare? Wat meisto wol allinnich dwaan?
• Lytse Aap is oe sa bliid dat sy in broerke  
krigen hat! Hasto ek in broerke of suske? Wat 
fynsto leuk oan it hawwen fan in broerke of 
suske? En wat is minder leuk?
• Besjoch mei-inoar de plaat op de lêste twa 
siden. Wat sjochst allegear? En hokker aapke 
soesto wêze wolle?

Net alle fragen hoege steld te wurden. Kies de 
fragen dy’t passe by de bern of betink sels oare 
fragen om de bern by it ferhaal te belûken en se 
oan it praten te krijen. Lês it boek sa faak foar 
ast wolst en brûk deselde of oare fragen.

Sjen 
Besjoch it filmke ‘It nije broerke fan Yana Yu’. 
Yn it filmke hat Yana Yu in lyts broerke krigen en 
komme Tomke, Romke en Kornelia op besite. 
Wat in skatsje! Tomke fynt it prachtich dat er  
de lytse poppe op ’e skoat ha mei. Mar dan 
ynienen fine se it net mear sa leuk... wat is der 
oan ’e hân? Besjoch it filmke op tomke.frl.  
Praat dêrnei mei de bern oer it filmke. 
Wat ha jim sjoen?

Boartsje
• Meitsje in ‘Lústerbingokaart’ mei 8 fakjes, 
dêr’t plaatsjes op steane fan de bisten dy’t yn 
it boek foarkomme (net op ’e folchoarder fan 
hoe’t se yn it boek neamd wurde). Jou alle bern 
in kaart. Lês it ferhaal nochris foar. As sy de 
namme fan in bist hearre, meie se in krúske 
troch it bist sette. As it goed is, en se ha alle-
gear goed opletten, dan ha alle bern tagelyk 
bingo!
• De oaljefant hat hiele grutte earen, dêr’t er 
hiel goed mei lústerje kin. Wat is/kin de oalje-
fant noch mear? Wat binne de eigenskippen  
fan de oare bisten? Kies der in pear út of  
bepraat se allegear.

Foar it f ilmke
Scan de QR-koade



lês mar foar!
Alle boeken binne te keap  
yn de Fryske boekhannel  
en op websjop.afuk.frl. 

 
 
 

Boeketips by it tema

Kinst net sliepe, Lytse Bear?
Martin Waddell 

Lytse Bear kin net sliepe, om’t er sa 
bang is yn it tsjuster. Lytse Bear en 
Grutte Bear besykje fan alles, mar neat 
helpt. Mar dan wit Grutte Bear ried…

Wêr bisto, lyts oaljefantsje?
Sam Taplin 

Bern fine it hearlik om troch de gatsjes 
fan dit prachtich yllustrearre kartonboekje 
op syk te gean nei it lytse oaljefantsje.

It kadootsje / Het cadeautje
Mirjam van Houten 

Famke wol mem graach in kadootsje jaan. 
Wêr soe se mem bliid mei meitsje kinne? 
Se wit wol wat. Se docht in hiel moai pa-
pierke om Hindrik de Hazze hinne. Strikje 
derom. Klear. Mar hat mem wol tiid?

Dêr is se dan! En wat no?
Catherine Leblanc

Lytse Bear fynt it hiel spannend. Hy krijt 
hast in broerke of suske en dêr hat er  
sa’n sin oan! Mar fynt er it wol sa leuk om 
in grutte broer te wêzen?


